
КъМР-ни Башчысыны бла Правительствосуну пресс-службасы.

Ахыры 2-чи бетдеди.

ЖЫЙЫЛЫУЛА

КъМР-ни Инфраструктура эмда цифра-
лы  айныу министерствосунда бу кюнледе 
бардырылгъан пресс-конференцияда  
ведомствону башчысы – республиканы 
Правительствосуну Председателини 
орунбасары Владимир Болотоков  мил-
лет проектлени юсю бла регионда не 
мадарла  этилликлерин айтханды, ала 
адамланы жашауларын не жаны бла иги-
лендирликлерин да билдиргенди.

Тюбешиуде шёндюгю заманнга ке-
лишген шахар тийреле  къурауну, адам-
ланы тозурагъан жашау журтладан 
кёчюрюуню, къурулушну, экологияны, 
кир-кипчикни ташыуну,  жангы микро-
районланы тийишли инфраструктура, ол 
санда парковка жерле бла да жалчыты-
уну юсюнден сёлешиннгенди.

Владимир Хамацович билдиргенича, 
бюгюнлюкде республикада 1670 (кёп 

фатарлы юйлени) арбаз бла 273 (жа-
мауат тийреле) парк, сквер, майдан 
барды. Быйылны ахырына дери бирин-
чилеринден – 145 эмда 28 терек бахча-
ны бла скверни тап халгъа келтирирге 
умут этиледи. Бу ишге  260 миллион сом 
къоратыллыкъды. Ахчаны аслам кесеги 
федерал бюджетден берилликди, анга  
республика кеси да юлюш къошарыкъды. 
Саулай айтханда, 2024 жылгъа дери 115  
тийре бла 457 арбаз айбатланырыкъдыла.

Къалайда не тюрлю мадар этилирге 
кереклисин адамла кеслери белгиле-
рикдиле къол кётюрюп. «Быйыл бу иш 
республиканы алты шахарында тамам 
этилгенди. Оюмларын алада жашагъан-
ланы ондан бири билдиргенди. Тийишли 
муниципал программала жарашды-
рылгъанда гражданла айтханнга да эс 
бурулмай къалмагъанды. Алай, биз оюм 
этгенден, ондан бири  – ол азды, къол 
кётюрюуге адамланы, бир да болмаса, 
ючден бири къатышыргъа керекди. 
Белгиленнген 2024 жылгъа ол чекге да 
жетербиз деп ышанабыз», - дегенди Вла-
димир Болотоков.

Проектде цифралы  технологияланы 
сингдириуге тынгылы эс бурулгъанын 
белгилегенди министр. Сёз ючюн, быйыл 
мадар этиллик паркланы бла скверлени 
барын да «акъыллы» чыракъла жарыты-
рыкъдыла. Аланы тийрелеринде Wi-Fi 
зонала боллукъдула, «Къоркъуусуз  ре-
спублика» комплексни камералары да 
ишлерикдиле. «Сюйсек, сюймесек да, 
быллай затланы кереклисин заман кеси 
кёргюзтеди. Адам улу солурча, спорт бла 
кюреширча, саулугъун кючлендирирча 

хар не да тап, хазыр болургъа тийишли-
ди», -деп къошханды ол.

Быйылны ахырына дери республикада 
школла (285), фельдшер-акушер пунктла 
(50), от ёчюлтюучюлени бёлюмлери (15) 
бары да интернет бла жалчытынырыкъ-
дыла. Бу иш «РФ-ни цифралы  экономи-
касы» деген миллет проектни чеклеринде 
тамам этилликди. Владимир Хамацович 
айтханнга кёре, ала 50 мб/с интернет 
каналгъа къошуллукъдула.

Тюбешиуде бизни республикада талай 
автотранспорт эм башха предприятияла 
ГЛОНАСС навигация системаны хайыр-
ланып башлагъанларыны юсюнден да 
айтылгъанды. Бюгюнлюкге ол амал бла 
«Каббалкавтотрансны» автобусларыны 
бары да ишлейдиле. «Экологистика» 
регион операторну машиналары да къо-
шулгъандыла системагъа.  ГЛОНАСС-ны 
хайыры бла  оператор  транспорт  къалай-
да болгъанын, аны маршрутун жик-жиги 
бла кёргенлей турады. 

Республиканы тийресинде бу ишни 
«Къоркъуусуз  республика» къырал казна 
учреждение бардырады. Вице-премьер 
айтханнга кёре, жууукъ кезиуде систе-
магъа школ автобусла, жамауат транс-
порт эмда терк медицина болушлукъ 
тапдыргъан службаны машиналары да 
къошуллукъдула.

Пресс-конференцияны кезиуюнде 
Владимир Болотоков кёп соруулагъа жу-
уапла бергенди, программаланы бары 
да болжалындан кеч къалмай  тамам-
ланыллыкъларына бек къаты контроль 
этиллигин  чертип айтханды. 

УЛБАШЛАНЫ Мурат.

Москвада Александр Матовниковну 
башчылыгъында Россей Федерацияны 
Президентини  Шимал-Кавказ федерал 
округда Толу эркинликли келечисинде 
Советни жыйылыуу болгъанды. Анга РФ-
ни  Къырал Думасыны Председателини 
орунбасары Ольга Тимофеева, Рособрнад-
зорну таматасы Сергей Кравцов, РФ-ни 
жарыкъландырыу министрини орунбасары 
Татьяна Синюгина, Къабарты-Малкъарны 
Башчысыны къуллугъун болжаллы халда 
толтургъан Казбек Коков, башха регион-
ланы  башчылары къатышхандыла.

Кенгешде  ишсизлени санын азайтыу, 
школгъа дери эмда битеулю билим бериуню 
качествосун кётюрюу, сабий садлагъа жю-
рюрге, окъургъа хар кимни да онгу болурча 
этиу жаны бла мадарладан не къыймат 
чыкъгъанына къаралгъанды, ол жумушла 
бла байламлы дагъыда кёп тюрлю соруула 
сюзюлгендиле. «Округда кёп жылланы 
ичинде халкъны саны Россейни къалай-
ындан да терк ёсюп барады. Ол себепден 
окъуу учреждениялада бла сабий садлада 
жангы жерле керек болгъаны мында ар-
тыкъда бек сезиледи»,- дегенди Александр 
Матовников, жыйылыуну башлай.

2019 жылда СКФО-ну битеулю билим 
берген организацияларында жангы жерле 
къурау жаны бла кёп ишле белгиленнген-
диле, ол санда 30 объектни къурулушун 
бардырыргъа да мурат этиледи. Къабар-
ты-Малкъарны алсагъ а, бусагъатда Наль-
чик шахар округда школ ишлене турады. 
2019-2020 жыллада Чегем шахарда бла 

Солдатская станицада мектепле  ачаргъа 
белгиленеди. Алай болса, 2021 жылгъа  
битеулю билим берген организациялада, 
ол санда элледегиледе да, 1 974 жангы жер 
къураргъа къолдан келликди.

Республикада 3-7-жыллыкъ сабийле 
школгъа дери билим бериу бла 100 процент-
ге жалчытылгъандыла.  Россейни Жарыкъ-
ландырыу министерствосуну бла КъМР-ни 
Правительствосуну араларында этилген 
келишимлеге кёре  3 жыл толмагъан сабий-
леге да 2 860 жер къураргъа белгиленеди 
(ол санда быйыл - 869, 2020 жылда – 1900, 
2021 жылда – 100 жер).

Билим бериуню качествосун андан ары 
кётюре барыр, окъуучуланы шёндюгю 

амаллагъа, усталыкълагъа тюшюндюрюр 
муратда  27 район билим бериу организаци-
ялада «Точка роста» деген цифралы эмда 
гуманитар профильлени аралары къура-
ладыла. Къабарты-Малкъар  «Хар сабийни 
жетишими» деген федерал проектни сынау 
халда  быйылны ахырына дери толтурлукъ 
регионланы санына киреди. Анга кёре 
Нальчикде Хунерли сабийлени ачыкълау 
эмда алагъа болушуу жаны бла ара иш-
леп башларыкъды. Анда жылны  ичинде 
профессионалла окъуучула бла ушакъла 
бардырлыкъдыла, илму, искусство, спорт 
жаны бла тюбешиуле къураллыкъдыла, 
школчуланы олимпиада къымылдауларын 
айнытыугъа да себеплик этилликди.

Ишсизлени санын азайтыу, школгъа дери эмда битеулю 
билим бериуню качествосун кётюрюу – ал жанында

«Заман» - сизни газетигизди
Сыйлы жамауат!
«Заман» - миллетибизни жангыз газетиди. Аны 

бетлеринде малкъар халкъны культурасыны, тары-
хыны, бюгюннгю жашаууну, айтхылыкъ адамларыны, 
жетишимлерини эмда жарсыуларыны юсюнден бас-
маланнган материалланы сиз бир башха изданияда 
табаллыкъ тюйюлсюз.

Алайды да, жазылыгъыз, билеклик этигиз кесигиз-
ни газетигизге! Мындан ары да ол сизни керти шуё-
хугъуз, огъурлу сёз нёгеригиз болур деп ышанабыз.

Жазылыу-2019

Бизни индексибиз - 51532

«Къабарты-Малкъар Республикада жашау 
этерге жетерик ахчаны бек аз ёлчемини юсюн-
ден» Къабарты-Малкъар Республиканы 2005 
жылда 18 майда чыгъарылгъан 30-РЗ номерли 
Законуну 4-чю статьясыны 1-чи кесегине тий-
ишлиликде Къабарты-Малкъар Республиканы 
Правительствосу бегим этеди:

Къабарты-Малкъар Республиканы Урунуу 

эмда социал къоруулау министерствосуну 
кёргюзтюую бла Къабарты-Малкъар Респу-
бликада 2019 жылны 1 кварталына жашау 
этерге жетерик ахчаны бек аз ёлчемин былай 
тохташдырыргъа: бир адамгъа тергегенде – 
11801 сом, ишлерге жараулулагъа – 12191 сом, 
пенсиячылагъа – 9124 сом, сабийлеге -12952 
сом.

Къабарты-Малкъар Республикада 2019 жылны 1 кварталына хар адамгъа 
эмда баш социал-демография къауумлагъа жашау этерге жетерик 

ахчаны бек аз ёлчемин тохташдырыуну юсюнден
Къабарты-Малкъар Республиканы Правительствосуну

Б Е Г И М И 
2019 жыл 17 июнь                      Нальчик ш.                              №98-ПП

Къабарты-Малкъар Республиканы 
Правительствосуну Председатели                                                                          МУСУКЛАНЫ А.

Парламентни Экономика, 
инвестицияла эм предпри-
нимательство эмда Социал 
политика, урунуу эм иш бла 
жалчытыу комитетлери бирге 
бардыргъан кенгешде КъМР-
де инсанла кеслерин иш  бла 
жалчытыргъа кёллендириу 
эм бу ишни бир низамгъа 
келтириу жаны бла соруула 
сюзюлгендиле. 

Анга спикерни орунбасары 
Жанатайланы Салим, КъМР-
ни Башчысыны Парламентде 
эм сюд органлада келечиси 
Мадина Дышекова, жууаплы 
къырал органланы келечиле-
ри, предпринимательле да 
къатышхандыла. 

Сорууну магъаналылыгъын 
белгилеп, Экономика, инве-
стицияла эм предпринима-
тельство жаны бла комитетни 
башчысы Заур Апшев  бю-
гюнлюкде битеу къыралда 
да инсанланы кеслерине иш 
къурап, башларын кечинди-
рирге амалла бериуге энчи эс 
бурулгъанын чертгенди.

-  Россейни Правительствосу 
толтургъан мадарла инсан-
ланы бу къауумуну праволу 
статусларын белгилеуге, ала-
ны экономиканы жашырын 
бёлюмюнден чыгъарыугъа 
бурулупдула. Бюгюнлюде уа  
«самозанятый» деген сёз 
право жаны бла ангылатыл-
магъанды. Алагъа кеслерини 
профессионал билимлерин, 
сынауларын хайырланып, 
тюрлю-тюрлю жумушла та-
мамлагъанла, къоллары бла 

этген затланы сатханла, ырыс-
хыларын арендагъа берип, 
файда тюшюргенле эм ала 
кибик къауумла саналадыла. 
Башхача айтханда, ала кесле-
ри алларына ишлеп, башла-
рын кечиндиредиле,- дегенди 
Заур Апшев эмда къыралда 
быллай бизнес бла кюрешген-
лени саны 60 мингден аслам 
болгъанын билдиргенди. 

Жыйылыуда баш докладны 
КъМР-ни Урунуу эм социал 
къоруулау министерствосуну 
халкъны иш бла жалчытыу 
департаментини башчысы 
Кантемир Афашагов этгенди. 
Аны айтханына кёре, халкъны 
иш бла жалчытыу органлада 
эсепде тургъанланы арасын-
да бардырылгъан соруудан 
ачыкъланнганыча, аланы ас-
ламы кеслери бир энчи иш 
бла кюреширге, предприни-
мательле болургъа сюедиле. 

Иш бла жалчытыу арала 
уа алагъа  бизнеслерин къу-
раргъа, проектлерин технико-
экономика жаны бла жараш-
дырыргъа, тийишли билим, 
сынау жыйышдырыргъа бо-
лушадыла. Аны бла бирге уа 
тинтиуле бардырып, адамны 
сайлагъан ишине хунери бол-
гъаны бла къалгъанын ачыкъ-
ларгъа себеплик этедиле. 

Ишсиз предпринимательча 
эсепде тургъандан сора уа 
анга ахча болушлукъ бёлюне-
ди:  ишсизлени  тёлеулерини 
ёлчеми 20 кереге кёбейтилип 
бир кере бериледи.  Быллай 
себеплик бек алгъа иш из-

легенде къыйналгъанлагъа 
этиледи. Алай аны алыр ючюн 
а инсаннга 18 жыл толургъа, 
ол иш бла жалчытыу арада 
эсепде турургъа керекди. 
2012 жылдан бери уа  быллай 
болушлукъ 1,9 минг адамгъа 
берилгенди. Быйылны тёрт 
айында уа – 136 инсаннга.

- Былтыр халкъны иш бла 
жа лчытыу жаны бла къо-
шакъ мадарланы чеклеринде 
«Ишчи жерлени къурар мурат 
бла бизнес бла кюрешиуге 
кёллендириу» деген проект 
толтурулгъанды. Анга кёре уа, 
бек аздан эки адамны ишге 
алгъан  бизнесменнге 200 
минг сом бёлюннгенди. Был-
тыр а аллай тёлеуле 115 пред-
принимательге берилгенди,-
дегенди Афашагов.

Мындан ары да министер-
ство федерал органла бла 
байламлыкъла къурап, ин-
санланы кеслерин иш бла 
жалчытыугъа кёллендириу 
жумушланы толт урлугъун 
чертгенди докладчы.

- Республикада ишсизлени 
санын азайтыр, адамланы кес-
лерине энчи ишле къураргъа 
кёллендирир ючюн «КъМР-де 
халкъны иш бла жалчытыугъа 
себеплик этиу» къырал про-
граммагъа бёлюннген ахчаны 
кёбейтирге керекди. Былай-
да энчи предпринимательча 
эсепге тургъанлагъа тёлеуле-
ни юслеринден барады сёз,-
дегенди ол.

ПАРЛАМЕНТКъМР-ни Башчысыны къуллугъ-
ун болжаллы халда толтургъан 
Казбек Коков Регионланы айныу 
жаны бла правительстволу комис-
сияны кенгешине къатышханды. 
Жыйылыугъа таматалыкъны 
вице-премьер Виталий Мутко  
этгенди. Анда федерал бюджет-
ден миллет проектлеге бёлюннген 
ахчаны хайырланыуну, бюджетле 
аралы трансфертлени  жаны бла 
келишимле къурауну  юсюнден 
соруула сюзюлгендиле.

Россей Федерацияны 2025 
жылгъа дери кезиуде кенгликли 
айныууну стратегиясы бла бай-
ламлы жыйылыуланы планла-
рына энчи къаралгъанды.  Алты 
жылгъа къабыл этилген документ-
ге кёре законла чыгъарыу, норма-
тив-праволу жаны бла бир ненча 
тюбешиу бардырыллыкъды. Ала 
тийрелеге социал-экономика 
болушлукъ этиуге, субъектлеге ин-
вестицияланы келиулерине эмда 
ала туристлеге сейир болурча 
этиуге, Шимал Кавказны юч пилот 
регионунда жашаугъа табийгъат 
болумладан чыгъаргъа боллукъ 
къоркъууланы кетериуге, реги-

онланы конкурентли онгларын 
ачыкъларгъа болушхан эконо-
мика специализацияланы амал-
ларын ангылаугъа бурулупдула.

Регионланы айныу жаны бла 
правительстволу комиссия РФ-
ни стратегиялы эмда тийрели 

планированияны документле-
рин, РФ-ни тийрелери тохташы-
улу айнырча этиу жумушларын 
хазырлауда эмда жашаугъа 
кийириуде сейирлери болгъан 
толтуруучу власть федерал ор-
ганланы, РФ-ни субъектлерини 

къырал властыны бийик толтуруу-
чу органларыны эмда жер-жерли 
самоуправление органланы ара-
ларында байламлыкъда ишлерге 
онг болурча къуралгъан коорди-
нациялы органды. 

Федерал бюджетден миллет проектлеге бёлюннген 
ахчаны хайырланыу жаны бла соруула сюзюлгендиле

ПРЕСС-КОНФЕРЕНЦИЯ

Тюбешиу

КъМР-ни Башчысыны къуллугъ-
ун болжаллы халда толтургъан  
Казбек Коков Жашау журт-
коммунал мюлкню  тапланды-
рыугъа себеплик этген фондну 
таматасы – къырал корпораци-
яны правленини председатели 
Константин Цицин  бла Москвада 
тюбешгенди. Ала республикада 
адамланы тозурагъан журтладан 
кёчюрюу программаны жашауда 
бардырылыуун сюзгендиле. 

«Жашау этерге жарамагъан 
журтланы азайтыуну жалчытыу» 
федерал программаны чекле-
ринде госкорпорацияны  прав-
ленини Къабарты-Малкъарны 
белгиленнген борчлагъа быйыл 
41,1 миллион сом финанс болуш-
лукъ излеген заявкасын къабыл 
кёргени чертилгенди.

Регион коммунал инфраструк-

тураны жангыртыу, ишлей тур-
гъан инженер коммуникаци-
ялагъа тынгылы ремонт этиу, 
аланы жангыларын  къурау, ол 
санда республиканы ара шаха-
рыны суу кетген системалары 

бла байламлыланы, программа-
лагъа къошулурча онглагъа энчи 
къаралгъанды. 

КъМР-ни Башчысыны бла 
Правительствосуну

 пресс-службасы.



Интернет-версия: gazeta.zamankbr.ruЗ А М А Н

СЕМИНАР

Къабарты-Малкъарны Жа-
мауат палатасыны кезиулю 
жыйылыуунда сёз ёксюз эм ата-
аналары къарамай къойгъан 
сабийлени фатарла бла жал-
чытыуну юсюнден баргъанды. 
Аны башлай, махкемени билим 
бериу, илму, жаш тёлю полити-
ка, туризм эм спорт жаны бла 
комиссиясыны башчысы Исмел 
Дадов кётюрюлген проблема 
регионну башчыларыны энчи 
эсеплеринде тургъанын, аны 
тамамлауну амаллары дайым 
изленнгенлерин чертгенди. Бу 
жаны бла иш «Ёксюз эм ата-
аналары къарамай къойгъан 
сабийлеге социал болушлукъ 
этиуню къошакъ гарантия-
ларыны юсюнден» кёрюлген 
федерал законну, анга кёре 
жарашдырылгъан республи-
калы законну чеклеринде тол-
турулады. 

- Болсада бу мадарла азлыкъ 
этедиле, жылдан-жылгъа фа-
тар алыргъа кезиулери жетген 
ёксюзлени саны ёсе барады, 
федерал эм республика бюд-
жетледен бёлюннген ахча уа жет-
мейди, - дегенди Исмел Дадов. 

КъМР-ни Жарыкъландырыу, 
илму эмда жаш тёлюню иш-
лери жаны бла министерство-
суну сабийликни къоруулау 
эм коррекциялы билим бериу 
бёлюмюню башчысы Хучина-
ланы Мадина билдиргеннге 
кёре, 2019 жылны 1 январына 
эсепде ёксюз эм ата-аналары 
къарамай къойгъан сабийлени 
саны 1466 эди, аладан 1121-н, 
законодательствогъа тийиш-
лиликде, 18 жыллары толгъаны 
бла байламлы фатарла бла 
жалчытыргъа керекди. 309-ну 
сюдден фатарны кезиулерин 
сакълатмай алыргъа эркинлик 
берген къагъытлары барды. 

Эсеплени келтире, ол был-
тыр регионну Правительствосу 
Россейни Билим бериу эм илму 
министерствосу бла келишим 
тауусханын, анга кёре бу жу-
мушлагъа  46390, 9 минг сом 
бёлюнюрге кереклисин айт-
ханды. Ол санда 43143, 5 минги 
федерал бюджетден, къалгъа-
ны да республиканыкъындан. 
Ол ахчагъа ёксюзлеге 50 фа-
тар алыннганды. «Сабийлери 
болгъан юйюрлеге къыралны 

жанындан болушлукъ этиу» 
подпрограммгъа кёре 2017-2019 
жыллада муниципал районла-
да 292 юй алыргъа белгилене-
ди. Министерство, районланы 
бла шахарланы жер-жерли 
самоуправление органлары бу 
жумушну тамамлау бла кюре-
шедиле», - деп белгилегенди 
докладчы. 

Палатаны законлукъ адам-
ланы эркинликлери, корруп-
циягъа къажау кюрешиу эм 
Жамауат къарау комиссия бла 
байламлыкъла жюрютюу жаны 
бла комиссиясыны башчысы 
Доти Бажев а ёксюзлени интер-
натлада жашагъан заманлары 
бошалып, фатар берилгинчиге 
дери турур жерлери болмагъа-
нына эс бургъанды. Ол а жаш 

адамланы аманлыкъчылыкъны 
жолуна тюртюрге боллукъду. 
Ала регистрациялары бол-
магъананыны хатасындан ишге 
киралмайдыла, медицина бо-
лушлукъ алалмайдыла. 

Фатарлагъа кезиулерин сакъ-
лагъанланы саны уа ишленнген 
юйледен эсе, терк ёседи. Кё-
плеге журтларын 10-12 эм ан-
дан да кёп жылны сакъларгъа 
тюшеди, фатарларын алалмай 
2002-2003 жылдан бери тур-
гъанла окъуна бардыла. Аланы 
юйле бла жалчытыуну юсюн-
ден сюдле чыгъаргъан оноула 
толтурулмайдыла. Ол барысы 
да бек биринчи республикалы 
бюджетде, федерал бюджет-
ден келген болушлукъну да 
санап, ахча жетишмегенинден 

чыгъады, деп чертгенди Доти 
Бажев. 

Жарыкъландырыу, илму 
эмда жаш тёлюню ишлери 
жаны бла министерствода 
Жамауат советни башчысы 
Хаути Сохроков оюмуна кёре 
уа, бек алгъа ёксюзлюкню бол-
дурмауну къайгъысын кёрюрге 
керекди. Нек дегенде аланы 
75 процентини ата-аналары, 
аппа-аммалары бардыла. Бу 
затлагъа эс бурургъа тийишли-
ди, дегенди ол. 

 Жыйылыуну ахырында битеу 
сейирлери болгъан органлагъа 
рекомендацияла жарашдыр-
гъандыла, деп билдиргендиле 
палатаны пресс-службасындан.

КУЛЬЧАЛАНЫ Зульфия.

Жамауат палата

 Россейни коммунист партиясыны Юг эм 
Шимал-Кавказ федерал округлада реги-
он бёлюмлерини келечилери Нальчикде 
семинар-кенгешге жыйылгъандыла. Эки 
кюнню ичинде 13-14 июньда ала  айырылы-
улагъа хазырланыу, партияны тизгинлерин 
жангыртыуну, къыралны экономикасын 
айнытыуну   сорууларын сюзюлгендиле. 

Семинаргъа КПРФ-ни Ара комитетини  
башчысыны орунбасары, РФ-ни Къырал 
Думасыны аграр соруула жаны бла ко-
митетини таматасы Владимир Кашинни 
таматалыгъында уллу делегация да 
къатышханды. Аны къауумуна КПРФ-ни 
Ара комитетини башчысыны орунбасары 
– Къырал Думаны халкъла аралы ишле 
жаны бла комитетини таматасыны биринчи 
орунбасары Дмитрий Новиков, КПРФ-
ни Ара комитетини секретары - Къырал 
Думаны СНГ-ны къыраллары, евразиялы 
интеграция, бир журтлуланы ишлери жаны 
бла комитетини келечиси Казбек Тайсаев 
эм башхала да киргендиле. Ол санда Наль-
чикге Къырал Думаны депутаты Анатолий 
Бифов да келгенди. 

Битеу да бирге уа Къабарты-Малкъар-

гъа Россейни Юг эм Шимал-Кавказ фе-
дерал округларындан, Кърымдан эмда 
Севастопольдан 16 регионну келечилери 
жыйылгъандыла. Биринчи кюн а комму-
нистле республиканы эл мюлк онглары 
бла шагъырейленнгендиле. Ала Малкада 
атла ёсдюрген заводда болгъандыла, 
мында къумалы атланы жайыу иш къалай 
къуралгъанын кёргендиле.

Бахсанда  уа интенсивный амал бла  
терек бахчаланы айнытыуну энчиликлери 
бла шагъырей болгъандыла.  Дагъыда 
алмаланы жарашдырыу предприятиягъа, 
тахта кёгетле асыралгъан жерлеге да бар-

гъандыла. Бахсан шахарда уа делегация 
нартюхню урлугъун чыгъаргъан предприя-
тияны лабораториясыны онгларына, жангы 
технологияла къалай сингдирилгенлерине 
къарагъандыла эмда нартюх сабанлагъа 
да баргъандыла. КПРФ-ни келечилери 
къумач сокъгъан фабрикада, Нальчикни 
консерва заводунда эм башха предпри-
ятиялада да болгъандыла. 

Кюнню экинчи жарымында уа «Син-
дика» къонакъ юйде семинар-кенгеш 
кесини ишин башлагъанды. Делегатла 
он секциягъа юлешинип, эл мюлкню, 
экономиканы, социал сфераланы айны-
тыуну, регионлада законла чыгъарыучу 
органлагъа айырыулагъа хазырланыуну, 
партияны тизгинлерин жангыртыуну эм 
башха сорууланы сюзгендиле.

14 июньда уа семинарны экинчи кюню 
Нальчикде Ленинни эсгертмесине гюлле 
салыудан башланнганды. Ол кюн Влади-
мир Кашинни таматалыгъында делегация 
КъМР-ни Башчысыны къуллугъун толтур-
гъан Казбек Коков бла тюбешгендиле. 
Анда сёз эл мюлкню айнытыуну юсюнден 
баргъанды.

Семинарны баш жыйылыуу Къырал кон-
церт залда болгъанды, алай аны аллында 
уа мекямны   майданында кёрмючле къу-
ралгъандыла,  концерт да бардырылгъан-
ды. Хар регион эмда республиканы район-
ларында коммунист партияны бёлюмлери 
шатырла салып, тамамлагъан ишлерини 
юслеринден суратланы, агитация матери-
алланы, газетлени эмда коммунистлени 
юслеринден китапланы кёргюзтгендиле.

Кёрмючге уа КъМР-ни Коллекционер-
лерини биригиую  тамаша экспонатланы 
келтиргенди. Аланы арасында совет 
жыллада чыгъарылгъан маркала, май-

далла, китапла, капекле бар эдиле. Бери 
келгенле уа эски видеокамералагъа эм 
фотоаппаратлагъа,  сабийлеге ойнаргъа 
чыгъарылгъан илляулагъа сейир этип 
къарагъандыла.

Партия жыйылыулада къууанчлы халда 
коммунистлеге эм  комсомолгъа кир-
генлеге китапчыкъларын бериу тёреге 
айланнганды дерчады.  Ол кюн а КПРФ-
ни тизгинлери жыйырмагъа жууукъ, ком-
сомолчула уа он адамгъа кёбейгендиле. 
Таматалагъа алгъыш сёзле бла пионерле 
да сёлешгендиле.

Ызы бла семинар кесини ишин баш-
лагъанды. Анда баш докладны Владимир 
Кашин   этгенди. Ол халкъла аралы бо-
лумну, Россейни бла Американы Бирлеш-
ген Штатларыны араларында  халланы 
юслеринден айтханды. Санкцияла къы-
ралны кесинде импортну алышындырыу 
производстволаны аягъы юсюне этерге 
онг бергенлерин чертгенди. «Санкт-
Петербургда бардырылгъан экономика 
форум санкцияла кеслерини муратларына 
жетмегенлерин, ала европалы къыралла-
ны экономикаларын къарыусуз этгенлерин 
кёргюзтгенди»,-деп чертгенди ол.

Докладчы къыралны, ол санда Юг 
эм Шимал-Кавказ федерал округланы 
субъектлерини экономикаларын айныты-
уну, бюджетлерин къурауну юслеринден 
шартланы да белгили этгенди, ВРП-ны ёс-
дюрюуню онгларыны юслеринден да айт-
ханды. Энчи эсни бюджет ахчаны тонауну, 
коррупцияны тохтатыугъа  бургъанды. Сёз  
ишсизликни азайтыуну, хакъны ёсдюрюу-
ню юслеринден да баргъанды. «Жарсы-
угъа, ишсизликни эм хакъны юслеринден 
шартла  букъдурулгъан этедиле,   бир-бир 
регионлада уа айлыкъ жашау этерге же-

терик ахчаны бек аз ёлчеминден да азды, 
ол угъай, 7-8 минг тенглиди. Аллай хакъ 
алгъанланы саны уа орта эсеп бла 20-30 
процентге жетеди», - дегенди ол.

Владимир Кашин быйыл регионлада, 
ол санда Къабарты-Малкъарда, Шимал 
Осетия-Аланияда, Кърымда, Севасто-
польда, Астраханьда, башха субъектледе 
законла чыгъарыучу органлагъа айырыула 
боллукъларын эсгертип, алагъа хазыр-
ланыргъа, партияны тизгинлерине жаш, 
тири адамланы къошаргъа кереклисини 
юслеринден да айтханды. Ол КПРФ-ни 
Къырал Думада фракциясыны ишини, ол  
жарашдыргъан законланы эм федерал 
законлагъа кийирилген тюзетиулени юсле-
ринден да билдиргенди. Юлгюге, комму-
нистле сабийлеге школлада окъуучуланы 
хакъсыз жылы аш-суу бла жалчытыуну,  
НДС-ни 10  процентге дери азайтыуну, 
жерни тымлыгъын сакълауну юслеринден 
законланы проектлерин хазырлагъандыла.

Тюбешиуде уа КПРФ-ни Ара комитетини 
башха келечилери да сёлешгендиле, пар-
тияны ЮФО-ну эм СКФО-ну субъектлерин-
де бёлюмлерини таматалары да докладла 
этгендиле.

Семинар-кенгеш тийишли эсгертиулени 
къабыл кёрюу бла бошалгъанды. Анда со-
циал-экономикада тюрлениуле бардырыу-
ну, халкъ ышаныулукъну правительствосун 
къурауну, пенсия реформаны тохтатыуну, 
хакъны эм пенсияланы ырахматлы жашау 
этер тенгли бир ёлчемге ёсдюрюуню, то-
налгъан ахчаны къыралгъа къайтарыуну 
юслеринден айтылады. 

Быллай семинар-кенгешле уа башха 
федерал округлада да бардырыладыла.

ТИКАЛАНЫ Фатима. 

Ахыры. Аллы 1-чи бетдеди.

Къыйын жашау болумгъа 
тюшген юйюрлеге болушур 
мурат бла Правительство 
«КъМР-де къолайсыз юйюр-
леге, кеслери алларына жа-
шагъан инсанлагъа къырал 
социал болушлукъну ёлчеми-
ни, аны бериуню низамыны 
юсюнден»  251-ПП номер-
ли бегимни чыгъаргъанды. 
Урунуу эм социал къоруулау 
министерство къырал болуш-
лукъну социал келишимни 
чеклеринде тамамлайды. 

- Келишим къолайсызланы 
бла халкъны социал къо-
руулау къырал органланы 
араларында халланы, жууа-
плылыкъны тохташдырады. 

Анга кёре уа, бу къауумлагъа 
ахча болушлукъ этиледи, алай 

ол тийишли жумушлагъа къо-
ратылыргъа керекди. Анга 

контроль къатыды. Къырал 
берген ахчагъа  малла, юй 
къанатлыла сатып алыргъа, 
аланы жайып, адам башын 
кечиндирирча онгла къурар-
гъа боллукъду. 

«Жашырын экономиканы» 
юсюнден айта,  Кантемир 
Афашагов республикада уру-
нуу халланы законнга ачыкъ  
этиу, айлыкъ ючюн борчну 
кетериу эм пенсия жыл санн-
га жетген инсанланы урунуу 
эркинликлерин сакълау жаны 
бла комиссия къуралгъанын 
билдиргенди.  

 Муниципал къуралыулада 
уа Комиссияны ишчи къау-
умлары урунуу келишимле 
къабыл кёрюлмеген предпри-
ятияланы ачыкълау жаны бла 

мадарла толтуруладыла. Аны 
эсеплери Урунуу эм социал 
къоруулау министерствогъа 
белгили этиледиле. Тарихле 
бирге келишдирилип, Урунуу 
эм иш бла жалчытыу федерал 
службагъа бериледиле.

Жыйылыуда «Деловая Рос-
сия» эм «Опора России» жа-
мауат организацияланы реги-
он бёлюмлерини башчылары 
Гузеланы Индира бла Альберт 
Кильчуков да сёлешгендиле.  

Кенгешде этилген пред-
ложенияла бла соруула эсге 
алынып, жууаплы органлагъа 
эсгертиуле къабыл кёрюлген-
диле.

КъМР-ни Парламентини
пресс-службасы.

ДУНИЯГЪА АТЫ АЙТЫЛГЪАН 

Китабын Владимир Путиннге береди.

Бутрос Гали бла.

Зумакъулланы Борис бла.

Залийхан улу Валерий Коков бла.

Уллулугъун ачыкъ 
кёргюзтген суратла

Расул Гамзатов, Иван Кожедуб, Залийханланы Михаил.

Энейланы Тимур бла.

Залийханланы Михаил , Сергей  Капица, Чингиз Айтматов, Георгий  Хижа.

АЛИМ, БЕЛГИЛИ КЪЫРАЛ КЪУЛЛУКЪЧУ, СЕБЕПЛИК ИЗЛЕГЕНЛЕНИ КЕРТИ БОЛУШЛУКЪЧУСУ
Залийханланы Чокканы жашы Михаилге - 80 жыл

АНЫ ЖАШАУУ, 
ИШЛЕРИ ДА ТАУРУХЛУДУЛА

1967 жыл. Пастуховну приютунда. 
Залийханланы Чокка жашлары Хусей, 
Михаил эм Владимир бла.

Къулийланы Къайсын бла.

Биринчи ангылаула бла 
дерсле

Михаил 1939 жылда Бахсан ауузунда Те-
генекли элде туугъанды. Атасы Чокка, оз-
гъан ёмюрню айтхылыкъ къаячыларын-
дан бири, Минги таугъа чыкъгъанланы 
жол кёргюзтюучюлери болгъанды, мал 
тутуп, жер сюрюп жашагъанды. Ол Минги 
тауну тёппесине 209 кере кётюрюлгенди. 
Анга жюз бла эки жыл толгъанында, ары 
чыкъгъан альпинистлени жол башчыла-
ры болгъанды. Ма аллай атаны къолунда 
ёсгенди Михаил. 

Кёчгюнчюлюкде Къыргъызстанда 
Фрунзеден узакъ болмай, Ивановка рай-
он арада жашагъандыла.  

Киши жеринде Чокка Чуй каналны 
къурулушунда, артда маллада, Ханбийке 
Касполатовна  – чюгюндюрде, къызла: 
Мария, – тигиу этген артельде, Нина – 
колхозда уруннгандыла.  Экинчи классха 
баргъан Валя юй жумушлагъа жарагъан-
ды. Алтыжыллыкъ Михаил бла кичи къа-
рындашы Володя уа ийнек кютгендиле. 

Миша школда иги окъугъанды,  спорт 
бла (тутушуу, бокс, ушкок атыу) тынгылы 
кюрешгенди.  

Чокканы юйюрю 1956 жылны июнь ай-
ында жыйылгъанды туугъан жерлерине. 

Жаш болса да, Михаилны ата-бабалада 
болгъан тин хазнадан дерс алыр онгу 
болгъанды – ол къыйын кюнледе узакъ, 
жууукъ-ахлу, шуёх да бир бирге билеклик 
этгендиле. Академикни «Жерни ызлыкъ-
лары» деген китабында бир сурат барды. 
Ол 1953 жылда юйюр таматаны 100-жыл-
лыгъын белгилеген кюн алыннганды. 
Анда таулу къырал къуллукъчула, жазы-
учула, урушдан къайтхан офицерле – та-
ныулула кёпдюле.   Мен да кёрдюм аланы 
араларында кесим билген, хурмет этген 
адамларымы: Залийханланы Жанакъай-
ыт бла Сакинат, Махийланы Шаухал бла 
Зоя, Текуланы Азрет бла Алик, Макытланы 
Юсюп бла Сакинат, Кючюкланы Магомет, 
Уяналаны Къанамат,  Чомай бла Нина, 
Улбашланы Исмайыл бла Фатимат, Ху-
туйланы Ханафий, Губаланы Ибрагим, 
Батчаланы Мурат…

Окъуугъа жанын, 
кёлюн салып

Тегенеклиге къайтып бир-эки айдан, 
Чоккагъа къонакъгъа келген  Георгий 
Сулаквелидзе чакъырып, Михаил ол 
таматалыкъ этген СССР-ни гидромет-
службасыны эм Илму академиясыны 
Элбрус комплекс экспедициясына кол-
лектор болуп ишлерге киргенди. Ма ол 
кезиуден башлап жаш къадарын Бийик 
тау-геофизика институт бла ёмюрлеге 
байлагъанды.

1957 жылда Нальчикде Къабарты-Мал-
къар къырал университет ачылгъанда, ол 
физика-математика факультетни физика 
бёлюмюне киргенди. Жангы бийик окъуу 
юйге Москвадан, Вологдадан, башха ша-
харладан келген, башха билимли устазла 
да окъутхандыла аны: физика-математи-
ка илмуланы докторлары С. Задумкин, Х. 
Хаконов, профессор С. Токмачев, физи-
ка-математика илмуланы кандидатлары 
М. Долов, М. Скворцова, Т. Берсиров, 
Къулбайланы М.  эм башхала. Студент 
жылларында Залийхан улу комсомол ко-
митетни секретары, шахар советни депу-
таты болуп тургъанды, олимпиадалагъа 
къатышханды, альпинизмде спортну 
устасы деген даражагъа чыкъгъанды. 

Жетишимлери ючюн Ленин атлы сти-
пендия алып тургъанды.  Экинчи курсда 
окъуна жамауат жумушлагъа бёлюннгени 
бла байламлы  аны дерслеге хар кюн 
сайын жюрюгенден эркин этгендиле. Ол 
затны жаратмагъанла да табылгъандыла, 
айхай, ала къайдан билсинле саясат ишле 
анга  жашау магъаналы болгъанларын.

Ол жыллада анга билеклик этген Къул-
байланы Мухажирни, парткомну секрета-
рын, Залийхан улу китапларында таймай 
сагъынады. Студент профкомуну пред-
седателине да Михаилни ол кёргюзтюп, 
айыргъан эдиле. Бек иги шуёхларын да 
ол мында тапханды: Владимир Вороков 
бла Рина Мартиросова,  Зумакъулланы 
Борис, Леуан Шогенцуков, Максид Захо-
хов, Хачим Кармоков, Ахматланы Мусса 
бла Ибрагим, Деппуланы Владимир…  
Ол, китапларында, эсгериулеринде нё-
герлерини юслеринден айта, аланы ата-
аналарын, юй адамларын да бек жууукъ, 

сюйген ахлуларынча  сагъынады. Ма 
алай жашнагъанды, магъаналы болгъан-
ды ол жыллада тенглик деген ангылам.

Экспедициялагъа барыуун, жангы 
проектле къурауун, окъуп, кёп билирге 
итиннгенин а Залийхан улу бир заманда 
да къоймагъанды.  Биринчи окъууун 1962 
жылда бошагъандан сора КъМКъУ-ну 
дагъыда инженер-техника (1965 ж.), эл-
мюлк (1971 ж.)  факультетлерин айыр-
малы тауусханды. Юч кандидат, доктор 
диссертация да къоруулагъанды. Ол юч 
жюзден артыкъ илму ишни, отуз эки изо-
бретенияны авторуду. 

Илмуда жангы атламла, 
жангы проектле

1962 жылда окъууун бошагъанлай, 
Залийхан улун Бийик тау-геофизика 
институтха  кичи илму къуллукъчу этип 
алгъандыла. Ол анда махкемени дирек-
торуна дери ёсгенди. 

Биринчи заманда таулу жаш кеси алда 
урунуу жолун башлагъан «Эльбрус» об-
серваторияда ишлегенди. Ол заман совет 

къыралда тау-лыжа спорт айный баш-
лагъан кезиу эди. Алда сагъынылгъан 
Георгий Сулаквелидзе, экспедицияны 
таматасы  Михаилны Шимал Кавказда 
рекреацион инфраструктураны къурау  
жаны бла проект хазырларгъа таукел-
лендиреди.  Ол: «Бу жерлени иги билген 
алимсе, уста альпинистсе, аны сен этме-
сенг, башха адам болдуралмаз»,–деп, ол 
ишни тындырыргъа анга лаборатория, 
устала да бергенди.

Жашау юйле, солуу мекямла, транс-
порт жолла ишлеу жаны бла проектле 
хазырлаугъа жаш алимни онбир жылы 
кетгенди.  Тамам ол кезиуде гляциология 
жаны бла кандидат диссертация жазып, 
аны МГУ-да къоруулагъанды. Ишине 
къарагъан белгили алимле аны Совет 
Союзда къар юзюлюуле, таш къатыш суу 
келген, башха хауа къыйынлыкъла жаны 
бла аламат специалистге санагъандыла. 
Билимин ол биология жаны бла кандидат 
диссертациясын,  География илмуладан 
доктор диссертациясын къоруулап да 
ёсдюргенди. 

Артда, 1984 жылда, СССР-ни Илму 
академиясына член-корреспондентге да 
таулу жашны ол университетни алимле-
ри кёргюзтгендиле. Ала Залийхан улуну 
тинтиу ишлери бла илмуда бир ненча жол 
ачханын чертгендиле. Алты жылдан сора 
Залийхан улу, Север Кавказда жашагъан 
миллетлени келечилеринден биринчи 
болуп, СССР-ни Илмула Академиясыны 
керти члени болгъанды. 

Минги тауну тийресин жер юсюнде 
бек белгили тау-лыжа курорт этиу аны 
муратыды.  Михаил оюм этгеннге кёре, 
биз ол жаны бла онгубузну  5-7 процентге 
хайырланабыз. Бир жанындан, уллу къы-
ралыбыз чачылгъаны, экинчи жанындан, 
миллетле арасында тынчлыкъсызлыкъ ол 
затха чырмадула. Болсада Залийхан улу-
ну къаууму хазырлагъан проектге кёре, 
Минги тауда къыркъ канат жол тартыргъа 
боллукъду, аны эки башын бирге байлагъ-
ан да–бир. Аны бла бирге 120-140 минг 
адам бир жолгъа сыйынырча тау-лыжа 
элчикле къураргъа да.

Ол проект бла шагъырей болуп, Россей 

илмуланы академиясыны академиги В.Е. 
Фортов: «Бу илмуда алгъа уллу атламды, 
Минги таугъа атлам!»–деп къууаннганды.

Академик И.М. Мельниковну да бир 
тилеги болгъанды Михаилге: Берингов 
проливни тюбю бла  туннель тартыргъа. 

Ол проект бла Залийхан улуну къаууму 
Россей илму академияны Океонология 
институтда кюрешеди. Ол иш этилсе, 
Чукотка бла Аляска бирге байламлы 
боллукъдула.

Ма аллай ахшы умутлары барды Дагъ-
ыстанны, Чечен-Ингушну, Шимал Осети-
яны, Къабарты-Малкъарны, Къарачай-
Черкесни да сыйлы илму къуллукъчусу, 
Ломоносов атлы Москва къырал универ-
ситетни сыйлы профессору Залийханла-
ны Михаилны.

Саулай жер жюзюнде да 
 барды соруу билимине,

акъылына  
1989 жылда Залийхан улу СССР-ни халкъ 

депутатына айырылгъанды. Ол РФ-ни Къы-
рал Думасыны ючюнчю (1999 ж.), тёртюнчю 
(2003 ж.), бешинчи (2007 ж.) чакъырылыу-
ларыны да депутаты, Россейни Экология 
жаны бла баш советини председатели, атом 
энергетика жаны бла парламент къауумну 
башчысы, Тохтауучлу айныуну проблемала-
рына къарагъан комиссияны председатели, 
Билим бериу эм илму комитетни да пред-
седателини экинчиси, Экология комитетни 
эм Шимал Кавказны проблемалары жаны 
бла комиссияланы членлери болгъанды.  Ол 
Табийгъатны къоруулау жаны бла законла 
чыгъарыучуланы битеудуния организаци-
яларыны вице-президентини къуллугъун 
толтурады.

Дайым бизге телевизорда эрикгенден 
къалкъый тургъан неда бир бирни жагъ-
аларына илиннген депутатланы кёргюз-
тедиле. Насыпха, бизни жерлешибиз ол 
жаны бла айыпсызды. Депутат жумуш-
лары аны къыралыбызны къалайына да 
элтгендиле. Ол ООН-да окъуна бир ненча 
кере доклад этгенди. 

1993 жылда ООН-ну Генеральный се-
кретары Бутрас Гали бла Табийгъат къый-
ынлыкъланы азайтыу жаны бла халкъла 
аралы декаданы Энчи Баш Советини 
председатели Мигуэль де ля Хуртадо 
Залийхан улун табийгъат болумладан 
сакъланыу, къыйынлыкъланы азайтыу 
жаны бла халкъны билимин ёсдюрюрге 
эмда регионланы, къыралланы, миллет-
лени онгларын бирикдирирге аталгъан 
форумгъа чакъыргъандыла. Академик 
анда ООН-ну табийгъат къыйынлыкъла 
жаны бла Баш Консультация Советини 
кенгешинде эмда ООН-ну Энчи Баш 
Советини Халкъла аралы декадасыны 
жыйылыуунда да сёлешгенди.

2002 жылда уа  Йоханнесбургда «Халкъ-
ла. Жер. Айныу» деген чакъырыу бла бар-
дырылгъан, эки жюзге жууукъ къыралдан 
65 минг адам къатышхан саммитде 
болгъанды. Ол  битеудуния тюбешиуде 
«Политика декларацияны» бла «Тутхучлу 
айныуну жашауда бардырыуну планын»  
къабыл кёргендиле. Ол кюнледе Залий-
хан улу  трибунагъа чыгъып, ол затланы 

юслеринден кесини тинтиу ишлеринден 
чыкъгъан оюмланы билдиргенди.

Былайда ол шартды деп сагъынмайма 
бу ишлени. Сагъыш этчигиз, аллай дуния 
акъылманлары жыйылып, жашаугъа 
къоркъуу тюше тургъаныны юсюнден айт-
ханда, таулу инсанны оюмун сурагъанды-
ла, андан билеклик излегендиле! Аллай 
даражагъа жетишген, айхай да, азды. 

Тюзлюкню жакъчысы, 
Ата журтну патриоту

Ол «Отечество – вся Россия» деген 
къымылдауда болгъаны уа хар миллетни 
да сюйгенини белгисиди. Жамауатны, бю-
тюнда кеси халкъынгы къайгъысын кёрген 
тынч тюйюлдю. 1989 жылда СССР-ни Баш 
Советини экинчи сессиясында политика ре-
прессияла законсуз бардырылгъанларыны 
юсюнден сёз баргъанды. Малкъар халкъгъа 
артыкълыкъ этилгенини юсюнден ачыкъ 
айтыуну  Залийхан улу кесини инсан борчу-
на санагъанды. Ол анда кючлю, тутхучлу 
сёлешгенди. Андан сора  указла чыгъып 
башлагъандыла, къырал башчысы Б. Ель-
цин халкъыбыздан кечгинлик тилегенди. 

Залийханланы Михаил кесибизни эмда 
тыш къыралланы башчыларындан башлап 
кёп сейир адам бла байламлыкъ жюрютеди. 
Аланы араларында МГУ-ну  алгъыннгы рек-
тору Рэм Хохлачев, бусагъатдагъы таматасы  
Виктор Садовничий, «Северный полюс- 19» 

станцияны башчысы, СССР-ни, Россейни да  
Жигити Артур Чилингаров, академик Юрий 
Израэль, Совет Союзну эки кере Жигити 
лётчик-космонавт Аксенов, башха белгили 
алимле, политикле да бардыла.

Ол 1979 жылда урушну бек къызгъан 
заманында Афганистаннга барып, анда 
жер-жерли алимлеге гидрометслужбаны 
къураргъа болушханды. Ёлюм бла бетден 
бетге тюбеген кезиулери да болгъанды, 
алай кишилиги да билимича уллу болгъан 
Михаил андан да бет жарыкълы къайтхан-
ды.

СССР-ни, Россей Федерацияны да 
Къырал саугъасыны лауреатыды. Илмуда, 
жамауат эм политика ишде, миллетлени 
араларында келишиулюкню сакълауда 
жетишимлери ючюн Ленинни, Къызыл 
Жулдузну, Ата журтну аллында къыйыны 
ючюн III эмда IV даражаларыны, Халкъланы 
шуёхлукъларыны орденлери бла саугъа-
ланнганды. 

Уллу жетишимле, махтау, белгилилик 
Михаилни  ниет, къылыкъ ёзегин тюрлен-
дирмегендиле. Ол сейир этерча огъурлуду, 
хатерлиди. Аны аллына тюрлю-тюрлю со-
руула, тилекле бла болмагъанча кёп адам 
келеди – эр кишиле, тиширыула, уллайгъ-
анла, жашла, къызла. Бир амал болуп, 
бир инсанны да алдамагъанды, жумушун 
тындырмай къоймагъанды. Аны ючюн анга 
энчи ыспас береди жамауат.

Юйюр насыбы
Михаил бир къызны бла эки жашны атасы-

ды. Юй бийчеси Акъайланы Ахматны къызы 
Лидиягъа ол студент жылларында тюбеген-
ди, юйдегиленнген да ючюнчю курсда окъуй 
тургъанлай этгенди.  Айхай да, тынч болмаз 
эди юч сабийни ёсдюрген, аталары, илму 
экспедициялагъа, конференциялагъа, тыш 
къыраллы командировкалагъа жюрюп, юй-
юрю бла тансыкъдан тансыкъгъа тюбешип 
тургъанда. Алай адамланы араларында 
таза, ариу сезимле болсала, ала жюреклени 
не кенгден да байлап, жылытып турадыла.  

Къызлары Лейля, биология илмуланы 
кандидаты, бла жашлары Алим, география 
илмуланы кандидаты, Москвада Ломоносов 
атлы къырал университетде ишлейдиле. 
Эльдар а юристди, Къабарты-Малкъарда 
«Мобильные ТелеСистемы» филиалгъа 
таматалыкъ этеди.

* * *
Кертисин айтханда, быллай айтхылыкъ 

къарындашыбызны  даражаларын, са-
угъаларын, махтауланы да санагъан тынч 
тюйюлдю. Аллай бир иги ишле этерге 
жетишген, Шимал Полюсда окъуна Къа-
барты-Малкъарны байрагъын шууулдатхан  
къарындашыбызгъа бюгюн жаланда сау-
лукъ керекди. Аллах аны къызгъанмасын!

МУСУКАЛАНЫ Сакинат.

Айтхылы инсанланы оюмлары
Дмитрий МЕДВЕДЕВ, 

РФ-ни Правительствосуну 
Председатели:

– Россейни бек белгили алими За-
лийханланы Михаил  илму излемлерини 
кенглиги бла энчиди. Россейни тау рай-
онларында эм тыш къыраллада кёп жыл-
ланы тинтиу излемле этип, ол жыйгъан 
материал Россей геофизиканы эм гляци-
ологияны мурдору болгъанды.  Аны илму 
жангылыкъ келтирген ишлери къыралда, 
андан тышында да хауа къыйынлыкъла-
дан сакъланыуну магъаналы системасын 
къураргъа онг бергендиле. 

Жамауат иши, Россейни табийгъатын 
сакълау жаны бла этген юлюшю ючюн а  
ол бек уллу ыспасха тийишлиди.

Евгений ПРИМАКОВ, 
совет эм россей саясат къырал 

къуллукъчу:
– Михаил Чоккаевич – жарыкъ, баш-

халагъа ушамагъан адамды, уллу алим 
эм жамауат къуллукъчу. Аны бла шуёх 
болгъаныма ёхтемленеме, ол саугъа 
ючюн къадарыма ыразыма.

Аны къолундан не да келеди – Кавказ 
бийиклени бойсундургъандан башлап 
илму бийиклеге да чыгъаргъа. Ол ил-
муда кёп жангылыкъланы башчысыды – 
экологияда, тутхучлу айныуну теориясы 
бла аны жашауда бардырыуда. 

Арымай-талмай ишлей билгени, жашау кертичилиги, адамланы къа-
дарларына къайгъырыуу ючюн хурмет этеди анга халкъ.  

Сергей ШОЙГУ, 
РФ-ни къоруулау министри:

-  Залийханланы Михаил жарыкъ жашау 
жолуну узунуна илмугъа бла педагогика 
ишге къуллукъ этип келеди. Аны уллу про-
фессионаллыгъы, кенг оюмлау хунери, бий-
ик культурасы, тутхан ишине кертичилиги 
къырал органлада ишлегенлени, Россейде, 
андан тышында да илму бла кюрешгенлени 
арасында уллу намыс да, махтау да келтир-
гендиле. 

Аны билими эм бай сынауу, профессионал 
ишинден сора да, Къырал Думада тынгылы 
эм магъаналы ишлерге онг бергендиле. 

Борис ГРОМОВ, 
Совет Союзну Жигити, генерал-

полковник:
Билимини ауур жюгю, этген ишине 

чынтты сюймеклиги, иш усталыкъны эбин 
билиую, адамлыкъ шартлары бла За-
лийханланы Михаил аны таныгъанланы 
кесине хурмет этдиргенди.  

Кёп жылланы магъаналы ишлегени 
ючюн кёп саугъалагъа тийишли болгъан-
ды. Ол къырал саугъала аны жетишим-
лерини, Россейге ол къаллай бир иги иш 
этгенини шагъатыдыла.

Артур ЧИЛИНГАРОВ, 
Совет Союзну, Россейни 

да  Жигити, РАН-ны член-
корреспонденти:

– Ол хар неге да жууаплы болургъа 
юйреннгенди, кесини къадарын къыра-
лыбызны къадарындан айырмайды. По-
литикагъа келгени да бошдан тюйюлдю. 
Жаланда не затха толу ийнаннган эсе, 
аны айтады эм этеди. Таула сансыз-
лыкъны, ётюрюкню кёрюп болмайдыла. 
Айырыучула да жашауда, терен оюмлап 
къарасанг, алагъа ушайдыла.  

Тутхучлу айныуну концепциясы аны 
башчылыгъында жарашдырылгъанды. Ол иши ючюн  Залийханланы 
Михаил 2004 жылда Миллет экология саугъагъа, «Рыцарь науки и искус-
ства» орденнге да тийишли болгъанды. Ызы бла  «Зубр-2005» саугъагъа, 
ООН-ну экология жаны бла Витте атлы майдалына, «Россейни ёхтемлиги»,  
«Меценат», Къоркъуусузлукъну, «Жер юсюнде жашау ючюн» орденле эм 
Циолковский бла Королёв атлы алтын майдалла  берилгендиле.  

Шёндюгю Россейни бек айтхылыкъ адамларындан бирича, аты 
Москвада, Новозыбковода, Фроловда, Пятигорскде, Выксда, 
Тольяттиде, Гайворонда, Абаканда, Деденевода, Ногинскде, Биш-
кекде, Оренбургда «Добрый ангел мира» деген архитектура-парк 
комплекследе жазылгъанды.

Камбулат КЕРЕФОВ, 
эл мюлк илмуланы 

доктору, профессор:
– Мен юйретген жашланы ичинде 

Михаил эм фахмулуларындан бириди. 
Малкъар халкъгъа бек уллу ыспас этеме 
мен быллай жашланы ёсдюргени ючюн. 
Малкъарлылагъа кёчгюнчюлюкню 
сынаргъа тюшгени себепли таулада жа-
шау къыйын болгъаны ючюн да билим 
алыргъа бютюн къыйын эди. Алай, анга 
да къарамай, бу огъурлу, иш кёллю, 
сейирлик тарыхы болгъан халкъ, За-
лийханланы Михаилча, уллу алимни, 
уллу инсанны дуниягъа жаратханы 
ючюн аперим анга! 

ТЁППЕЛАНЫ Алим, 
КъМР-ни халкъ жазыучусу:

– Залийхан улу бла байламлы жамауат 
фикирле этгенде, манга бек багъалысы ма 
олду – Россия, Азия, Европа, башха кон-
тинентле ёз юйюча болгъан Миша (кеси 
ичибизде алай айтып къоябыз) къайда да 
таулу болгъанлай къалгъаны! 

Аны кёп игилеге сюйдюрген да олду, 
шуёхлугъун, нёгерлигин излетген! Ол, 
Горбачёвну бетине къарап: «Я твёрдо 
уверен, что в основе  межнациональных 
конфликтов лежат совершенно другие 
причины.  Некоторые чиновники  пошли на сделку с уголовным миром, 
они ничем не гнушаются – ни поджогами, ни убийствами детей и женщин. 

Разве у нас нет законов в отношении их? Вы их не применяете. Вам 
нравится, когда Вас сравнивают с Иисусом Христом, но в отличии от про-
рока , у Вас есть власть и другие возможности, но Вы о них забыли»,–деп 
сюелгенди. 

Ол заманда Миша бек жаш адам эди. Съездде ангылаулу адамла да кёп 
эдиле, алай ишни болушун, кертини айтып, ол таулу халкъны кётюрмейми 
эди? Аны сёлешгенине тынгылап, ыспасны уа халкъына этмейми эдиле?

Залийхан улуну жашауун, ишин, чыгъармачылыгъын, энчи дерс этип, 
школларыбызда окъутсала сюе эдим. Нек дегенде аны ёмюр баяны миллет 
болургъа, инсан болургъа, чынтты асыл болургъа юйретеди. 

Адамны жашаууна магъана бер-
ген затла – Ата журтха, халкъынга 
сюймеклик, алагъа тюз къуллукъ 
этиу – ёмюрлюкдюле. Бизни ёхтем-
лигибиз, Россейни, Къабарты-Мал-
къарны да иги уланларындан бири, 
Социалист Урунууну Жигити, битеу 
дуниягъа аты айтылгъан белгили 
алим, Россейни илмула академиясы-
ны академиги, чыранланы, ырхыла-
ны эм башха геофизика эмда гидро-
метеорология болумланы тинтиу бла 
кюрешген илму школну мурдорун 
салгъан, кёп жылланы ичинде ООН-
ну табийгъат къыйынлыкъла жаны 
бла Баш Советинде Россейни келе-
чиси, РФ-ни Къырал Думасыны юч 
чакъырылыууну депутаты, СССР-ни 
эмда Россейни альпинизмден кёп 
кере чемпиону, спортну халкъла 
аралы устасы Залийханланы Чокка-
ны жашы Михаил ол ыз бла баргъан 
жашладан бириди.  

Бу кюнледе Къабарты-Мал-
къар къырал университетде 

1TV компанияны генеральный 
директору, вузну осуйлукъ сове-
тини келечиси Алтууланы Мурат 
бла аны къаууму республиканы 
школларыны окъуучулары эмда 
ата-анала бла тюбешгендиле. 
Ол «Программист усталыкъгъа 
басхыч» деген темагъа жора-
ланнганды.

Сагъынылгъан  компания 
къоркъуусузлукъ эмда виде-
окъараула системаны  програм-
малы жалчытыу жаны бла  эм 
ахшы россейли жарашдырыу-
чугъа саналады. Бюгюнлюкде 
ол дунияда аллай чыгъарыучу-
ланы арасында ючюнчю жер-
деди. Европаны алып айтсагъ 
а - биринчиде.

КъМКъУ     бу биригиу бла 
эрттеден бери да 

байламлыкъ жюрютеди. Сёз 
ючюн, АxxonSof  региондагъы 
офисине ишге вузну иги кесек 
выпускниги алыннганды.  Андан 

сора да, окъуу юйню мурдорунда 
жаш программистлени мектеби 
къуралгъанды. 

Ол а хунерли студентле артда 
кеслерини билимлерине кёре 
жер табарларына себепликди. 
Аны ючюн, энчи сынамына 
таяна, Алтуу улу тюбешиуге 
келгенлеге техника ыз бла бай-
ламлы усталыкъланы иш бла 
жалчытыуну рыногунда шён-
дюгю болумларыны эмда «Мен 
программистме» деген билим 
бериу программаны  жашауда 

бардырылыууну юслеринден 
айтханды.

Бюгюнлюкде программиро-
вание асыры терк айныгъа-

нындан, аны жаланда китапланы 
окъуп билирге къыйын болгъанын 
ангылатханды. Аны себепли ала 
адамла анга алгъаракъдан юй-

ренирге онг табар ючюн школчу 
сабийлени  жыл санларына тий-
ишли  программаны жарашдыр-
гъанларын хапарлагъанды. 

Башламчылыкъ практикада 
кесин ахшы жаны бла ачыкълагъ-
анындан сора уа, «Программист 
усталыкъгъа басхыч»  къуралгъа-
нын эмда аны биринчи атлауучуна 
бу жаны бла тюшюнюрге сюйген 
хар ким да туруп, программаны 
хайыры бла уа аз-аздан профес-
сионал даражагъа жетишаллыгъ-
ын белгилегенди.

Биригиуню директору Алтуу-
ланы Елена уа, программи-

рованиядан школчулагъа деп 
жарашдырылгъан курсланы 
юсюнден сёлеше, ала тёрт  жыл-
гъа созуллукъларын (алтынчыдан 
башлап онунчу классха дери) бил-
диргенди. Ол заманны ичинде 
сабийле оюмларгъа тюшюнюп, 
андан сора да, программала-
ны тиллерине юйренирикдиле. 
Дагъыда олимпиада, weв, бирси 
тюрлю программированиялары, 
физикалы болумланы моде-
лированиялары бла кюреши-
рикдиле. Курслада жетишимле 
болдургъанла  1TV-AxxonSofi-ну 
регион офисине ишге чакъырыл-
лыкъдыла. Аны графиги уа жаш 
адамлагъа вузда окъуулары бла 
компанияда урунууну бирча  бар-
дырыргъа амал береди.

Ызы бла «Я программистни» 
мурдорлу (ючюнчю) эмда 

айныгъан (экинчи) даражала-
рын тауусхан выпускникле ки-
тапчыкъла бла белгиле къоллу 
болгъандыла. Айырмалыланы 
уа дагъыда ыразылыкъ къагъ-
ытла бла къууандыргъандыла.

Ахырында Мурат бла Елена 
жыйылыугъа келгенлени би-
лирге  излеген сорууларына 
жууапла берип, сагъынылгъан 
мектепге  окъургъа кирирге 
сюйгенле экзамен КъМКъУ-ну 
мекямында 30 августда барды-
рыллыгъын айтхандыла.

ТРАМЛАНЫ Зухура.

Программист усталыкъгъа - гитчеликден

Тырныаууздагъы «Геолог» спорт ком-
плексни мурдорунда боксдан зал 

ишлеп башлагъанлы 35 жыл болады. Ол 
кезиуде халкъла аралы излемлеге келиш-
ген залла гитче шахарчыкълада угъай,  
къыралны кёп уллу регионларында окъуна 
жокъ эдиле. Дагъыда бу шарт районда 
спортну бу тюрлюсюню кенг айныууна се-
беплик этгенди. 

Анча жылны ичинде мында кёп сейир 
тюбешиуле ётгендиле. Алай былайда ол 
ачылгъан кюн бардырылгъан  эришиуде 
энчи тохтаргъа сюеме. Ол кюн Тырныауузда 
СССР-ни бла Кубаны боксчуларыны арала-
рында матч оюмла  бардырылгъандыла. 
Андан сора да,  континентле аралы чемпион 
Доттуланы Ахматны бла белгиялы боксчу 
Патрик Вингбону араларында сермешге 
саулай республиканы сейири уллу эди. Ол 
тюбешиуде жерлешибиз къонакъгъа аз да 
онг бермей хорлагъанды. Дагъыда  кёп 
профессионал боксчуланы рейтинг сер-
мешлери да бардырылгъандыла. 

Бизде бокс 80-чи жылланы аллын-
дан бери айнып келеди. Ол кезиуде 

КъМКъУ-ну профильли факультетин Омар-
ланы Солтан бошайды. Быллымны орта 
школунда физкультурадан устаз болуп 
ишлеп тургъан жаш, спортну бу тюрлюсюн 
айнытыугъа берилип, бу жумушну къолгъа 
алады. Боксха ол кеси кеч, 19 жылында, 
келгенине да къарамай, Жаболаны Серго-
да кючлю жашла бла жарау эте,  ВЦСПС-ни 
чемпионатыны финалисти болады. Андан 
сора  Элбрус районну Жаш тёлю политика 
эм спорт жаны бла комитетини боксдан бё-
люмюню тамата тренери болуп тургъанды. 

Аны сохталары къысха заманны ичинде 
республикалы эришиуледе алчы жерлени 
алып тебирейдиле. Жетишимли спортчу-
ланы араларында Хаджиланы Жамалны, 
Атаккуланы Русланны, Юсюп Сеиновну 
белгилерчады. Бу жашла артда, Омар улуну 
ызын сайлап, тренерле болуп ишлегендиле. 
Тырныауузчу боксчу Хаджиланы Юсюп бек 
алгъа Россейни жаш тёлюсюню арасында 
бардырылгъан биринчиликде хорлайды. 
Ызы бла ол Совет Союзну биринчиликлери-
не да къатышханды. Къыралны жаш тёлю 
командасыны санына да киргенди. 

Спортну бу тюрлюсю Тырныауузда 
кюнден-кюннге кюч ала  баргъанды. 

90-чы жылланы ахырында бек къарыулу 
боксчугъа Макытланы Тенгиз саналгъанды. 
Ол, кёп тюрлю даражалы эришиулеге къа-
тыша, алчылыкъны жибермей эришгенди. 
Битеуроссей даражалы беш сермешден  
биринчи болуп къайтханды. Аллай же-
тишимледен сора Тенгизни Россоветни 
«Юность России» жыйымдыкъ команда-
сына къауумуна къошадыла. Дагъыда 
«Юность Россиини» эришиулеринде  Мусу-
каланы Альберт хорлайды. Андан сора ол  
къыралны биринчилигине сайлау эришиуде 
да финалгъа чыгъады. 

Бу жашладан сора да, Байсолтанланы 
Тахир, Къумукъланы Юсюп бла Муза-

рин, Виталий Майоров, Замир Темиров, 
Алибек Газов атларын иги бла айтдыра 
эришгендиле. Тырныауузчуладан  «Спор-
тну устасы»  деген  ат  а биринчи Виталий 
Майоровха берилген эди. Ол  даражагъа  
жаш, жыл саны бла иги да гитче болуп 
тургъанлай, абаданланы араларында ба-
дырылгъан зоналы чемпионатны къытханы 
ючюн тийишли болгъанды.  Къумукъланы 
Юсюп да Россейни биринчилигинде тёрт 
кере хорлагъанды, Европаны биринчили-
гинде да финалда сермешгенди, Россейни 
Кубогу ючюн эришиуледе саугъалы жерле-
ге чыкъгъанды. 

Тренерлени юслеринден айтханда, Му-
аед Дышековну энчи белгилерчады. 

Жарсыугъа, ол жашаудан эртте кетгенди. 
Бир къауум жыл алгъа аны хурметине 
аталып бокс турнир да бардырылгъан эди 
Тырныауузда. Жаш заманында Муаедни 
Электросталь шахардагъы Олимпиада ре-
зервли арагъа чакъыргъан эдиле. Аскерден 
сора ол туугъан шахарына къайтып, анда 
2-чи номерли школну мурдорунда къурал-
гъан эки спорт классда боксдан юйретип 
тургъан эди. 

Дагъыда боксчуладан Макытланы Хусей-
ни, Хамзат Исаратовну, Виктор Поповну 
белгилерчады. Бюгюнлюкде ала башха 
шахарлада жашайдыла эм тренерлик иш 
бла кюрешедиле. 

Элбрус районну спорт школуну боксдан 
бёлюмюне жюрюген жашла тренерле 

Къумукъланы Юсюпде, Гергъокъланы Ах-
матда эм Замир Темировда жарау этедиле. 
Бабаланы Башир, Бийчеккуланы Тенгиз эм 
дагъыда башха хунерли спортчула, аланы 
къолларында юйрене, тюрлю-тюрлю эри-
шиуледе жетишимли болуп къайтадыла. 
Секция ишлеген, ары жашла сюйюп бар-
гъан къадарда бокс шахарда айныгъанлай 
турлугъуна ийнанырчады.

Анатолий ТЕМИРОВ.
СУРАТДА: боксдан бёлюмге юиреннген-

лени къаууму тренерлери бла. 

 Россейни сыйлы тренери Сеф 
Ниров туугъанлы 75 жыл тол-
гъанына атап, КъМР-ни Спорт 
министерствосунда  аны сураты 
болгъан открыткагъа почтаны 
мухурун къууанчлы халда сал-
гъандыла. Бу ишге республиканы 
Правительствосуну башчысыны 
орунбасары Олимпиаданы чем-
пиону Мурат Карданов, спор-
тну министри Ислам Хасанов, 
Сеф Нировну юй бийчеси Зоя, 
КъМР-ни филателистлерини 

союзуну таматасы Чеченланы 
Заур, Россейни почтасыны ре-
гионда филиалыны келечилери, 
айтхылыкъ тренерни сохталары 
къатышхандыла.

Сеф Ниров Къабарты-Мал-
къарда спортну олимпиада тюр-
люлерин – дзюдону бла самбону 
- мурдорун салгъанды.Дзюдодан 
олимпиада резервли спорт школ 
да аны атын жюрютеди. 

-Фахмулу тренер спортну айны-
тыугъа салгъан уллу къыйыны, 
бийик кёрюмдюлери бла аты 
ёмюрлеге эсде къалырча этген-
ди. Анда юйреннген гёжефлени 
кёп тёлюлери бюгюнлюкде спорт-
да болдургъан жетишимлери бла 
белгилидиле, къыралыбызны 
сыйлы инсанларыдыла, - дегенди 
Мурат Карданов. 

Ислам Хасанов а: «Республи-
каны айтхылыкъ спортчуларыны 
атларын эсде тутуп, биз ёсе кел-
ген тёлюлеге урунуу, харкюнлюк 

жарау, хорламгъа итиниулюк 
бла туугъан жерге сюймеклик 
сингнген тарыхны беребиз»,-деп  
чертгенди.  Зоя Нирова уа бу 
ишни къурагъанланы барысына 
да жюрек ыразылыгъын бил-
диргенди. 

Къууанчлы жыйылыу Зоя Ни-

рова, Мурат Карданов, Ислам 
Хасанов эм башхала Сеф Ни-
ровну сураты бла конвертге по-
чтаны мухурун салгъанлары бла 
бошалгъанды.

КУЛЬЧАЛАНЫ Зульфия. 
Суратла авторнудула. 

Махтаулу тренерни хурметине – почта открытка

Дата

Жетишимли боксчуланы гюрбежиси

ЭСГЕРИУ Тюбешиу 

Къабарты-Малкъарны Тё-
бен Черек элинде, Россейни 
Кюнюне аталып, аскер къол 
тюйюшден республикалы эри-
шиу бардырылгъанды. Анга 
регионну эллеринден бла ша-
харларындан 150-ден аслам 
жаш спортчу къатышханды.

Аланы араларында "Бабу-
гент" спорт клубдан 16 адам. 
Аладан алтын майдалланы 
Аккыланы Амин, Бёзюланы 
Рамазан къытхандыла. Жыл-
къыбайланы Саид, Мокъаланы 
Рамазан бла Альберт экинчиле 
болгъандыла. Бёзюланы Рус-
лан бла Къулбайланы Имран 
«доммакъла» алгъандыла. 
Жылкъыбайланы Саид а  эм 
сейир сермеш бардыргъаны 
ючюн энчи белгиленнгенди.   

Жашланы тренерлери Ге-
рийланы Хусей жашлагъа  

ыразы болгъанды. «Команда-
бызны саулай да белгилерге 
сюеме, спортчуларыбыз хар 
тюбешиулеринде да хорлам-
гъа итиниулюклерин ачыкъ-
лагъандыла. Къытдыргъанла-
дан а мудах болмай, мындан 
арысында бютюн кёл салып 
жарау этерлерин излейме. 

Турнирге клубубузну бу жыл 
санда эм кючлю спортчу-
лары къатышхандыла. Ала 
энди Къабарты-Малкъарны 
жыйымдыкъ командасыны 
санында аскер искусстволаны 
"Содружество 2019" деген фе-
стивалында сермеширикдиле. 
Ол а Анапада июньну орта-
сында боллукъду», - дегенди 
тренер.

ХАБИБУЛЛАХЛАНЫ 
Зульфия.

Тамбла (21 июньда) Роспотребнадзорну КъМР-
де Управлениясында предпринимательлеге «ачыкъ 
эшиклени кюню» боллукъду. Аны кезиуюнде, ары 
келгенлеге ведомствону санитар-эпидемиология 
эмда хайырланыучуланы эркинликлерин къоруулау 
жаны бла информациялы политикасыны юсюнден 
айтыллыкъды, тюрлю-тюрлю жумушланы юсю бла 
консультацияла да берилликдиле.

Алай бла, бу иш кюндюз сагъат онекиден баш-
лап, ингир алада сагъат тёртге дери ма бу жерледе 
бардырыллыкъды:

- Управленияны кесинде. Аны адреси: Нальчик ш., 
Кешоков атлы орам, 96, (Кенгешле бардырылыучу 
залда);

- ведомствону жер-жерли бёлюмлеринде (аланы 
адреслерин  http://07.rospotrebnadzor.ru интернет-
сайтда, «Управленияны юсюнден» деген бёлюмде 
билирге боллукъду;

- МФЦ-ны Нальчикде бёлюмлеринде.
Роспотребнадзорну Къабарты-Малкъар 

Республикада Управлениясыны 
пресс-службасы.

БИЛДИРИУ

Бизнесменлеге – консультацияла, 
сорууларына – толу жууапла 

Полициячыла республика-
ны ара шахарында акъылба-
лыкъ болмагъанланы арасында 
аманлыкъланы азайтыу жаны 
бла энчи рейд бардыргъандыла. 
Аны кезиуюнде сабийлеге хай-
ырланыргъа эркин этилмеген 
затла сатылгъаны ачыкъланн-
ганды. 

 Операция сабийлеге тютюн, 
психотроп затла сатханланы 
тохташдырыр, аланы бузукъ-
лукъладан сакълар мурат бла 
къуралгъанды.  КъМР-де МВД-
ны полицияны участка упол-
номоченныйлерини ишлерин 
къурау эм акъылбалыкъ бол-
магъанланы ишлери жаны бла 
бёлюмню инспектору Даханаго 
Керимова эмда Наркотиклени 
сатыу-алыугъа контроль жаны 
бла управленияны оперупол-
номченныйлери Нальчикде 
тюкенлени, жаш адамла со-
лугъан жерлени тинтгендиле.  

Аны кезиуюнде эки тюкенде 
гитчелеге «насвай» сатылгъаны 
ачыкъланнганды. Тюкенчиле 
административ жууапха тартыл-
гъандыла. 

Акъылбалыкъ болмагъан-
лагъа тютюн, ичги, хайырла-

ныргъа эркин этилмеген башха 
затланы сатханларыны юсле-
ринден шартланы биле эсегиз, 
аланы бу телефон номерлеге 
сёлешип айтыргъа боллукъду: 
49-52-04, 49-53-70, неда 02. 

Бизни корр.

ЭРИШИУ

Фестивальгъа - жыйымдыкъ команда бла бирге 

Рейд


